
Í dag er ár liðið frá innrás Rússlands í Úkraínu. Í 365 daga hefur þetta 
óréttlætanlega, tilefnislausa og ólögmæta innrásarstríð valdið ómældum 
þjáningum, dauðsföllum og eyðileggingu af stærðargráðu sem ekki hefur sést í 
álfunni síðan í síðari heimsstyrjöld. Milljónir hafa flúið öryggi heimila sinna, 
fjölskyldum hefur verið sundrað og skelfilegar árásir á óbreytta borgara og 
mikilvæga innviði bitna mest á viðkvæmustu hópunum. 

Norðurlöndin lýsa yfir eindregnum stuðningi við Úkraínu. Við styðjum sjálfstæði og 
fullveldi Úkraínu innan sinna alþjóðlega viðurkenndu landamæra. Við stöndum 
heilshugar með úkraínsku þjóðinni sem sýnt hefur aðdáunarvert hugrekki og 
þrautseigju og fært miklar fórnir. Eins lengi og þörf krefur munum við veita Úkraínu 
pólitískan, hernaðarlegan og efnahagslegan stuðning auk mannúðaraðstoðar. Við 
styðjum einnig eindregið viðleitni Úkraínu til þátttöku í Evró-Atlantshafssamstarfinu. 

Við fordæmum harðlega grimmilegan yfirgang Rússlands. Árásarstríð Rússlands er 
skýrt brot á alþjóðalögum og stofnsáttmála Sameinuðu þjóðanna og er stærsta ógn 
við öryggi á Evró-Atlantshafssvæðinu í áratugi. Það er nauðsynlegt að varanlegur 
friður, sem byggir á réttlæti og grunngildum stofnsáttmála Sameinuðu þjóðanna, 
komist á í Úkraínu. Aðeins Rússland getur bundið enda á stríðið með því að draga 
herlið sitt til baka frá Úkraínu. Við köllum eftir tafarlausum brottflutningi rússneskra 
hersveita frá Úkraínu. 

Friður verður að byggja á réttlæti og ábyrgðarskyldu. Upplýsingar um kynferðislegt 
ofbeldi, þ.m.t. nauðganir, eru bara eitt dæmi um skelfileg og kerfisbundin brot 
rússneskra hersveita á alþjóðlegum mannúðar- og mannréttindalögum. Almennir 
borgarar í Úkraínu, þ.m.t. börn, sem fluttir hafa verið nauðungarflutningum úr landi 
verða að fá að snúa aftur til síns heima. Það er nauðsynlegt að rannsaka allar 
tilkynningar um stríðsglæpi og mannréttindabrot og draga hina seku til ábyrgðar. Á 
því mega ekki vera neinar undantekningar. 

Afleiðingar innrásarstríðs Rússlands í Úkraínu sjást víða. Efnahagslegum 
stöðugleika, orkuöryggi og matvælaöryggi stendur alvarleg ógn af stríðinu. Verstar 
eru afleiðingarnar fyrir fátækustu ríki heims. En fyrst og fremst er þetta árás á þau 
grunngildi sem friður og öryggi í Evrópu og heiminum öllum byggja á. Virðing fyrir 
alþjóðalögum er hér höfuðatriði. Þegar brotið er gegn alþjóðalögum á einum stað 
ógnar það öryggi alls staðar. Áframhaldandi stríðsrekstur Rússland er ógn við 
lýðræði, brot á mannréttindum og grefur undan réttarríkinu. Þessi grunngildi þarf að 
verja. Barátta Úkraínu er okkar barátta. Úkraína verður að sigra.    


